
ABSTRAKT

Në këtë temë diplome trajtohet roli i ndërmarrësisë në zbutjen e varfërisë në Kosovë.
Fillimisht shqyrtohen shkaktarët e varfërisë në Kosovë duke u bërë edhe krahasime me
vendet tjera të varfra në Botë. Duke konstatuar se shkaktari kryesor për varfëri është njeriu
trajtohen format e edukimit të tij për të tejkaluar dhe evituar në të ardhmen varfërinë. Duke
parë ndërmarrësinë si mjet kyç në luftimin e varfërisë është ndërtuar profili psikologjik i
ndërmarrësit të suksesshëm. Janë trajtuar edhe institucionet e dijes dhe ato financiare në
mbështetje të ndërmarrësve. Si rezultat i këtij punimi shpresohet të jetë ngritja e vetëdijes
individuale në frymën e ndërmarrësisë.

1.

HYRJE

Të paktë janë ata në Kosovë që nuk janë ballafaquar me varfërinë, qoftë edhe për një
periudhë të shkurtër kohore. Me gjithë se nuk është mëshiruese, varfëria nuk është fenomen i
cili i përket vetëm Kosovës. Gjatë studimit të hartës së vendeve të varfra në Botë, kuptojmë
se varfëria nuk është pasojë e mungesës së resurseve natyrore e njerëzore. Përkundër, vendet
e varfra apo në zhvillim janë kryesisht ato me pasuri të mëdha natyrore. Për ironi, shumë
vende super të zhvilluara po thuaj se nuk kanë fare resurse natyrore. Kjo na bën të kuptojmë
që shkaktari i vetëm i varfërisë është njeriu. Kosova nuk bën përjashtim.
Ky punim shqyrton shkaktarët e varfërisë në Kosovë dhe tenton të jap zgjidhje si të tejkalohet
kjo gjendje. Duke pasur parasysh shkaktarin njeri, në këtë punim janë trajtuar tiparet e
njerëzve duke u munduar që të eliminohen tiparet negative dhe të përvetësohen ato pozitivet.
Për tu zhvilluar vendi duhen zhvilluar njerëzit e vendit, duke u trajtuar me dinjitet dhe duke
ju mundësuar qasje të barabartë në shkollim, shëndetësi, punësim, mirëqenie sociale dhe duke
ju ofruar siguri.
Në këtë punim vihet në pah marrëdhënia ndër-njerëzore ngase askush nuk vepron i vetëm.
Vet fjala marrëdhënie është shumë domethënëse ngase përbëhet nga bashkimi i dy fjalëve,
marr dhe dhënie që tregon se nëse vetëm merr nuk ka marrëdhënie apo nëse vetëm jep prapë
nuk ka marrëdhënie. Për të pasur marrëdhënie të shëndoshë në çfarëdo drejtimi duhet pasur
balancë në ndërveprim njerëzor.
Në këtë punim është tentuar të profilizohet ndërmarrësi me të gjitha tiparet, karakteristikat
dhe cilësitë që duhet t’i posedojë. I kushtohet rëndësi e veçantë ndërmarrësit ngase me
ndërmarrje të veprimeve të planifikuara në lidhje me çfarë duhet bërë dhe detaje operacionale
se si duhet bërë mund të zhvillohet vendi dhe të zbutet varfëria deri në eliminim të plotë.

2. SHQYRTIMI I LITERATURËS
2.1.Definimi i varfërisë
Ka shumë definicione që caktojnë se çka është varfëria. Ndër to janë edhe përkufizimet si
gjendja e mos pasjes fare apo pak para, mallra apo mjete mbështetëse për të financuar nevojat
për ekzistencë siç janë ushqimi, pijet dhe veshmbathja. Varfëria mund të definohet edhe si
mungesë e qasjes së barabartë në të mirat publike për arsye të ndryshme. Varfëria është një
koncept shumë dimensional i cili ngërthen elemente sociale, ekonomike dhe politike.
Shkaktarët e varfërisë në Kosovë janë të shumtë dhe janë të natyrës sociale, ekonomike dhe
politike. Është e rëndësishme të identifikohen shkaktarët e varfërisë në Kosovë me qëllim të
eliminimit për të mundësuar zvogëlimin e ndikimit të mëtutjeshëm të tyre deri në eliminim e
plotë me qëllim të çrrënjosjes së varfërisë nga Kosova një herë e përgjithmonë.
Shkaktari kryesor i varfërisë është vet njeriu lakmitar. Është mahnitëse se popujt që jetojnë
mbi tokat më të pasura me resurse natyrore janë më të varfrit, ngase nga njerëzit lakmitar me
qëllime të eksploatimit atyre nuk u jepet hisja që ju takon. Gjithashtu këta popuj vendor
mbahen të sunduar, të keq arsimuar e pa mirëqenie sociale me të vetmin qëllim që të mbesin
të nënshtruar ndaj lakmitarëve. Edhe Kosova nuk bën përjashtim. E pasur me pasuri natyrore
e njerëzore por e varfër. Sipas të dhënave nga Agjencia për Statistika të Kosovës deri në
tremujorin e dytë të vitit 2015 kemi gjithsej 314,684 persona apo 17.43% e popullsisë së
përgjithshme të Kosovës të cilët pranojnë një lloj ndihme sociale nga buxheti (ASK, 2014).
Duke pas parasysh vlerën e kësaj ndihme e dimë që këta persona mezi mbijetojnë dhe jetojnë
në varfëri, përveç nëse nuk ndihmohen nga të afërmit.
Popullsia e Kosovës është ndër më të rejat në Evropë për nga mosha. Kosova, gjithashtu ka
shtimin natyror më të lartin, por për shkak të emigrimit çdo vit zvogëlohet numri i popullsisë.
Me emigrim Kosova humb fuqi punëtore dhe trurin njëkohësisht. Ikja kryesisht bëhet për
shkak të varfërisë dhe mos perspektivës. Me ikjen e stafit të kualifikuar gjasat për mundjen e
varfërisë sa vijnë e zvogëlohen (ASK, 2014).
Papunësia në Kosovë është 30.9 % (Ministria e Punës dhe Mirëqenies Sociale 2014). Në
profilin për Kosovën të bërë nga Agjencia Qendrore e Inteligjencës (CIA 2015) kjo shifër
është 45% për vitin 2012 dhe 30.9% për vitin 2013. Shifrat e Fondit Monetar Ndërkombëtarë
2

dhe të Bankës Botërore janë në mes të këtyre dyjave. Arsyeja pse ka kaq dallime në
përcaktimin e saktë të shkallës së papunësisë mund të jetë edhe metodologjia e punës dhe
kriteret e përvetësuara për përcaktimin e shkallës së papunësisë. Si do që të jetë kjo shifër e
papunësisë është tejet e lartë. Çdo vend demokratik do ta përmbyste një nivel i tillë i
papunësisë
Edukimi në Kosovë duhet të jetë njëri nga bartësit kryesor të luftës kundër varfërisë duke
ofruar arsim cilësor konform kërkesave të tregut të punës. Numri i përgjithshëm i qytetarëve
të Kosovës që janë duke u edukuar në arsimin e mesëm të lartë dhe atë universitar më 2015
është rreth 141,209 apo 7.82% e popullatës së përgjithshme të Kosovës. Edhe pse ky grup i
qytetarëve plotëson kushtet për të kërkuar punë nuk konsiderohen si të papunë për shkak se
janë në proces të arsimimit (ASK, 2015).
2.2.Ndërmarrësia – ndërmarrësit
Ka shumë definicione në të cilat mund të haset në lidhje me atë se çfarë është ndërmarrësia
dhe ndërmarrësi. Medoemos se ajo çka na asocion me ndërmarrësin është se janë njerëz të
mençur, kreativ, inovativ, punëtorë të palodhur dhe të suksesshëm. Ndërmarrësit janë në
gjendje të krijojnë të mira materiale nga pothuaj asgjë dhe shpesh mendohet se janë gjeni dhe
janë të pa përsëritshëm!
Ndërmarrësit janë përdorues të mençur të pajisjeve, dijes dhe mundësive në dispozicion për të
arritur sukses. Për të ilustruar këtë mendim marrim shembull pajisjet siç janë telefonat e
mençur (smart phone) apo TV të mençur (Smart TV). Përkundër që kushtojnë dukshëm më
shtrenjtë se pajisjet e ngjashme jo të mençura, nuk është se ato kanë inteligjencë artificiale
për të ditur se kur dëshirojmë të thërrasim ndokënd në telefon dhe këtë ta bëjnë për ne apo të
shkruajnë e-mail pasi që ne dëshirojmë një gjë të tillë. As TV të mençur nuk e dinë se kur të
ulemi në kolltukun tonë të preferuar dëshirojmë të shikojmë TV dhe ai të ndizet vet dhe
varësisht nga koha e ditës të dijë preferencat tona se a dëshirojmë të shohim lajme, sport, film
apo dokumentar. Pse quhen pajisje të mençura është se pas leximit të manualit të tyre
kuptojmë se ofrojnë mundësi të shumta për përdoruesit, por përdoruesi është ai i cili duhet të
dijë t’i përdorë. Prandaj, këto pajisje nuk janë të mençura por janë pajisje për të mençur.
Andaj, sigurimi i pajisjeve dhe mjeteve të fjalës së fundit të teknologjisë nuk janë garantë të
suksesit.

3

Ndërmarrësit nuk i marrin gjërat fjalë për fjalë (literally), por kanë tendencë të hulumtojnë
dhe të mendojnë ndryshe (out of the box). Në shembullin vijues do të ilustrohet ky mendim.
Një grup shkencëtarësh kanë vendosur pesë majmunë në një kafaz në mes të cilit kanë
vendosur shkallë dhe në maje të tyre kanë vendosur banane. Sa herë që një majmun ngjitej
shkallëve për të marrë bananet,shkencëtarët i lagnin majmunët me ujë të ftohtë. Pas një kohe
sa herë që një majmun ngjitej shkallëve, majmunët tjerë e rrihnin. Pas një kohe asnjë majmun
më nuk guxonte të ngjitej shkallëve pa marrë parasysh joshjes që kishin. Shkencëtarët më pas
vendosën ta zëvendësojnë njërin nga majmunët. Gjëja e parë që ky majmun i ri ka tentuar
është të ngjitet shkallëve. Menjëherë katër majmunët tjerë e rrahën. Pas disa rrahjeve
majmuni i ri e mësoi se nuk bën të ngjitet shkallëve me gjithë se nuk e dinte pse. Më pas u
zëvendësua majmuni i dytë dhe ndodhi e njëjta gjë. Majmuni i parë ishte pjesëmarrës në
rrahjen e të dytit. U zëvendësua edhe i treti dhe e njëjta gjë ndodhi. U zëvendësua edhe i
katërti dhe rrahja u përsërit dhe përfundimisht u zëvendësua edhe majmuni i pestë. Çfarë
mbeti në kafaz ishin 5 majmunë të cilët me gjithë se asnjëherë nuk u lagën me ujë të ftohtë
vazhduan të rrahin çdo majmun që tentonte të ngjitej në shkallë. Po të ekzistonte mundësia të
pyesnim majmunët pse po i rrahin të gjithë që tentojnë të ngjiten në shkallë me siguri se do të
përgjigjeshin “nuk e dimë por gjërat bëhen kështu në këtë vend”. (Ghazal) Ndërmarrësit
nuk vazhdojnë të veprojnë vetëm pse ashtu u është thënë se duhet vepruar, por vazhdimisht
kërkojnë mënyra të reja.
Duhet dalluar ndërmarrësit nga pronarët e bizneseve të vogla. Të parët i ndërtojnë bizneset në
mënyrë që ato të mos kenë nevojë për ta, derisa të dytët i ndërtojnë bizneset ashtu që çdo gjë
të varet nga ta. Ndërmarrësit ndërtojnë ekipe dhe sisteme të tilla që biznesi të funksionojë dhe
të zhvillohet edhe pa ta. Biznesin duhet trajtuar si fëmijën, nuk mund të varet nga prindi
përgjithmonë. Në një moment duhet të rritet, të largohet dhe të jetë në gjendje të qëndrojë në
këmbë vet (Parks, 2006).
Studimet kanë treguar se ndërmarrësia ndikon pozitivisht në rritjen e GDP në vendet e
zhvilluara dhe pothuajse nuk ka fare ndikim në rritje të GDP në vendet në zhvillim apo
vendet e varfra. Nga kjo kuptojmë se kemi dy lloje të ndërmarrësve: 1) ndërmarrësve të zorit
që nuk kanë alternativë tjetër për tu punësuar dhe siguruar ekzistencën dhe janë të shtyrë të
fillojnë ndonjë mikro biznes, kryesisht ndonjë shitore të vogël apo punë artizanale, dhe 2)
ndërmarrës me pritje të larta, mirë të shkolluar dhe të informuar që presin të punësojnë së
paku 20 punonjës dhe kanë qëllime financiare të larta. Të parët karakterizohen që janë të

përhapur në vendet në zhvillim dhe të varfra ndërsa të dytët në vendet e zhvilluara, prandaj
edhe ekziston dallimi në ndikimin në rritjen e GDP së vendit (Gielnik dhe Frese, 2013).
Ndërmarrës mund të jetë secili, nevojiten njohuri dhe shkathtësi të caktuara teknike dhe
sociale të cilat mësohen gjatë jetës. Ndërmarrësi kurrë nuk ndalon së mësuari.

2.3.Njohuritë teknike të ndërmarrësit
Njohuritë teknike siç janë, zhvillimi i idesë, përpilimi i planit të biznesit, planit të
marketingut, financat dhe kontabiliteti, menaxhimi e kështu me radhë, mund të mësohen në
çdo shkollë ekonomike të nivelit universitar. Janë njohuri që janë të mirëseardhura për një
ndërmarrës por jo domosdoshmërisht personi që posedon këto njohuri është ndërmarrës.
Fundja një ndërmarrës gjithmonë mund të angazhoj ekspertë të këtyre lëmive për të punuar
për të. Poseduesit e njohurive teknike në mungesë të shkathtësive sociale do të mbesin
ekspertë të lëmive përkatëse e mbase edhe do t’i mësojnë gjeneratat e reja me këto njohuri,
shpesh edhe duke i avancuar ato, por s’do të jenë ndërmarrës.
Zhvillimi i idesë– Pas identifikimit të mundësisë për të nisur një biznes fillohet me
zhvillimin e idesë. Duhet menduar për ekipin e nevojshëm për fillimin dhe zhvillimin e atij
biznesi. Gjithashtu duhet menduar edhe për mjetet e nevojshme për fillimin dhe zhvillimin e
suksesshëm të biznesit. Në radhë vjen financimi fillestar i biznesit duke analizuar në hollësi
nevojat për fillim si dhe parashikimet financiare për së paku tre vitet e para. Vijon përpilimi i
projeksioneve të shitjes bazuar në hulumtim tregu dhe projeksionet e rrjedhës së parasë së
gatshme të biznesit prej të cilës do të mund të financoheshin pjesërisht apo plotësisht
aktivitetet biznesore. Duhet qenë realist ndaj fakteve ku qëndrojmë dhe cilët janë faktorët e
brendshëm si përparësitë dhe dobësitë si dhe ata të jashtëm si mundësitë dhe kërcënimet.
Nëse pas këtyre hapave të ndërmarrë konkludohet se biznesi është profitabil vazhdohet tutje
me përpilimin e planit të biznesit.
Plani i biznesit– duhet të jetë udhërrëfyes dhe pikë referuese e çdo biznesi. Me doemos se do
të ketë shumë ndryshime gjatë operimit të biznesit nga plani fillestar. Plani i biznesit do të
duhej të përmbante përshkrimin e biznesit në aspektin se cilës industri i takon, pozicionimin e
biznesit në treg në këtë industri, konkurrentët direkt dhe fazat e zhvillimit të biznesit. Duhet
të përshkruhen produktet apo shërbimet që do të ofrohen dhe klientët potencial. Duhet të
përmbajë analizën e tregut, të konkurrencës, të klientëve dhe strategjitë e kompanisë për
hyrjen dhe mbetjen sa më të gjatë në treg.

Plani i marketingut– ka të bëjë me pozicionimin e biznesit në treg, me shërbimet dhe
produktet që i ofron, segmentimin e tregut dhe segmentin/tët e targetuar nga biznesi.
Pozicionimi bëhet duke u bazuar në dy faktorë kyç, cilësinë dhe çmimin. Produkt i cilësisë së
lartë me çmim të lartë, cilësisë së lartë me çmim të ulët që është parajsë për konsumatorë, apo
cilësisë së ulët me çmim të lartë që është parajsë për biznesin, apo cilësisë së ulët me çmim të
ulët. Ka edhe pozicionime në mes të këtyre pozicionimeve ekstreme, dhe duke parë
pozicionimin do të njohim konkurrentët direkt në segmentin e caktuar të industrisë.
Strategjinë e marketing miksit duhet përshtatur këtij pozicionimi. Marketing miksi ka të bëjë
kryesisht me 4P, (Product, Place, Promotion, Price) Produktin, Vendin, Promovimin dhe
Çmimin (McDonald, 2004).
Financat dhe kontabiliteti – janë element kyç për të kontrolluar suksesin e biznesit. Nuk
mund të paramendohet një mjek që nuk është në gjendje t’i lexojë dhe kuptojë analizat
laboratorike të pacientit. Një ndërmarrës i mirë duhet të jetë në gjendje së paku t’i lexojë
raportet e kontabilitetit dhe analizat financiare, për të parë shëndetin e biznesit si dhe ku janë
çalimet dhe çfarë duhet ndërmarrë për të përmirësuar e zhvilluar më tutje biznesin. Duhet
instaluar një sistem të financave dhe kontabilitetit duke shfrytëzuar TI-në në mënyrë që të
themelohet një udhëheqje dhe kontroll i mirëfilltë brenda biznesit.
Menaxhimi – bëhet në disa nivele sipas piramidës së menaxhmentit. Me fjalë tjera top
menaxhmenti përpilon strategjitë afatgjata të biznesit, menaxhmenti i mesëm bën
ekzekutimin e detyrave të dala nga strategjitë, përderisa menaxhmenti i ulët sigurohet se
detyrat janë kryer me përpikëri sipas udhëzimeve dhe i jep informata kthyese menaxhmentit
më të lartë. Në përgjithësi menaxhim i mirë në kuptim të thjeshtuar është aftësi e instalimit të
sistemit funksional të udhëheqjes dhe kontrollit. Udhëhiqet duke trasuar rrugën që duhet
kaluar ndërsa kontrollohet përmes raporteve kthyese gjatë ekzekutimit të detyrave. Sa më të
shpeshta dhe të sakta të jenë raportet aq më lehtë dhe shpejtë do të merren vendimet për
korrigjimin e gabimeve dhe përshtatjes ndaj ndryshimeve në treg dhe si pasojë do të
mundësojë që biznesi të jetë më i suksesshëm.

2.4.Shkathtësitë sociale (soft skills) të ndërmarrësit
Gjërat që dallojnë ndërmarrësit e suksesshëm me ata që asnjëherë nuk kanë filluar me
biznesin e tyre, janë shkathtësitë sociale siç janë zhvillimi i qëndrimit të duhur, motivimi dhe
menaxhimi i njerëzve, ndërtimi i rrjeteve shoqërore, zhvillimi i ideve, identifikimi dhe krijimi

i mundësive e kështu me radhë. Këto shkathtësi përveç që janë vitale për të qenë të
suksesshëm janë edhe më të vështirat për tu përvetësuar (Parks, 2006).
Qëndrimi (attitude)– Çdo njeri ka qëndrim të cilin e ka zhvilluar gjatë jetës dhe karrierës.
Qëndrimet nuk janë gjenetike që trashëgohen. Qëndrimi ndryshon varësisht nga rrethanat.
Nuk kërkohet ndonjë favor me arrogancë dhe nuk urdhërohet me përulje. Ndërmarrësit duhet
të kenë qëndrim sa më të unifikuar në çfarëdo rrethanash. Ndërmarrësit duhet të dinë se me
çfarë qëndrimesh të njerëzve nuk duan të bashkëjetojnë as bashkëveprojnë. Në përgjithësi
ndërmarrësit duhet të jenë pozitiv dhe t’i shmangen njerëzve negativ.
Të qenit pozitiv në vazhdimësi është më e vështirë se sa mendohet. Kjo nënkupton aftësinë e
kontrollimit të emocioneve, kapërcimit të situatave të vështira duke parë anët pozitive,
tejkalimin e inateve, mërive, lakmive e brengave për të ardhmen. Kjo tregon aftësi e
shkathtësi dhe siguri se çdo gjë është nën kontroll dhe rrezaton energji pozitive të cilat valë
çdo kush dëshiron t’i kap. Askush nuk e refuzon shoqërinë e njeriut gjithmonë të buzëqeshur,
optimist e ambicioz. Thënë ndryshe të qenit pozitiv reflekton vetëbesim.
Vetëbesimi është të qenit i vetëdijshëm për kapacitetet, shkathtësitë e njohuritë që posedon si
dhe dëshira për të mësuar gjëra të reja çdo ditë. Vetëbesimi shoqërohet me guximin për
aventura të reja ndërmarrësie apo për fillime të reja nga zeroja. Guximtarët me vetëbesim nuk
hezitojnë të thonë jo nëse nuk pajtohen apo nëse nuk dëshirojnë të kryejnë ndonjë punë. Kjo
është shumë pozitive ngase gjithmonë merren me gjëra që dëshirojnë të merren dhe nuk
humbasin kohë e mërziten me gjërat të cilat janë të bezdisshme për ta.
Nuk ka njeri të pagabuar, nuk ka pasur e s’do të ketë. Marrja e përgjegjësisë për gabimet apo
lëshimet është komponentë kyçe e të qenit pozitiv. Mos fajësimi i tjerëve për dështimet por
marrja e përgjegjësisë hap perspektivën e mësimit të mësimeve. Marrja e përgjegjësisë dhe
mësimet e mësuara mundësojnë kapërcimin e situatave dhe ndalojnë që e kaluara të diktoj të
ardhmen. Njerëzit me vetëbesim, guxim, përgjegjës, të sinqertë e ambicioz me doemos se
janë të hapur ndaj ndryshimeve dhe adaptohen më lehtë. Të tillët të pajisur edhe me durim
dhe vullnet për punë janë pasqyrë e ndërmarrësit potencial.
Të qenit negativ – toksik është formula e dështimit jo vetëm në biznes por edhe në jetë.
Njerëzit e tillë janë vampir të energjisë. Rrezatojnë negativitet dhe pranuesit e këtyre valëve
do të jenë të lodhur dhe mërzitur dhe do të shqyrtojnë çdo mundësi të mos takimit në asnjë
rrethanë me te tillët. Egocentrizmi i tyre dhe qëndrimi se e gjithë bota ju ka borxh i shtyn

edhe ne shtrembërim të fakteve e rrethanave duke ja përshtatur ato nevojave të tyre. Kjo i bën
manipulatorë të shkathët dhe gjykues pa pasur fakte apo njohuri. Nuk marrin përgjegjësi dhe
viktimizohen. Janë temperament dhe nuk janë në gjendje të kontrollojnë emocionet e tyre.
Gjatë komunikimit e risin zërin dhe janë histerik dhe mbysin shanset për dialogim. Lakmia i
shtyn të jenë të gatshëm për çdo gjë. Merren me thashetheme, flasin për të tjerët që le të
kuptohet se posa të largoheni do të flasin edhe për ju. Janë ekstrem arrogant dhe sipas tyre
gjithmonë kanë të drejtë. Askush nuk dëshiron të bashkëpunoje apo shoqërohet me të tillët.
Këto janë veti e qëndrime që duhet eliminuar me urgjencë.
Ndërmarrësit janë lider të vërtetë që e trasojnë rrugën për të tjerët për ta kaluar. Zgjedhjet e
bëra e jo shanset e pranuara ua përcaktojnë fatin. Janë këmbëngulës dhe të qëndrueshëm dhe
asnjëherë me asnjë kusht nuk heqin dorë deri te arritja e suksesit. Kanë integritet dhe çdo
veprim e bëjnë sikur i sheh mbar Bota edhe nëse janë vetë. Zemërgjerësia e tyre nuk ka kufi,
gjithmonë të gatshëm për të ndihmuar të tjerët dhe nuk kërkojnë merita e lëvdata. Janë
rrezikues ngase e dinë se po nuk provuan rezultati është zero, nëse provojnë kanë gjasa të
arrijnë sukses edhe nëse fillimisht gjasat duken të jenë zero. Janë kureshtarë nga natyra dhe
çdo gjë ju intereson, andaj edhe hulumtojnë shumë për gjëra të ndryshme dhe kështu krijojnë
mundësi. Janë motivues të shkëlqyeshëm. Gjenerali Amerikan Dwight D. Eisenhower ka
thënë: “Motivimi është art i shtytjes së njerëzve për të bërë atë që ju doni ata të bëjnë, sepse
ata duan ta bëjnë atë (Motivation is art of getting people to do what you want them to do
because they want to do it)” (Brainy Quote). Mendimi praktik (common sense) është shumë i
zhvilluar tek ndërmarrësit, gjithmonë të vetëdijshëm ndaj rrethanave dhe në kërkim të
zgjidhjes optimale në ato rrethana.
Mundësitë(identifikimi dhe krijimi i mundësive) - janë gjithmonë përreth, vazhdimisht pa
ndërprerje, por çështja është se sa shihen dhe perceptohen. Me siguri se të gjithëve u ndodh
që pas blerjes së një veturë të re të themi AlfaRomeo, menjëherë do t’i shohë të gjitha veturat
AlfaRomeo ngado që shkon. Jo pse përnjëherë qyteti është mbushur me këtë tip të veturave,
se ato gjithmonë kanë qenë aty, por për shkak se është rritur interesimi për to (Parks, 2006).
Të gjithë ata që presin të bëhen baballarë medoemos se i shohin të gjitha gratë shtatzëna dhe
mund të mendojnë sa shumë qenkan, por statistikat tregojnë se numri i lindjeve është në
rënie, pra gra shtatzëna ka çdo ditë e më pak. Shembuj të tillë ka pakufi dhe duhet të
shërbejnë për vetëdijesim se rrethohemi me mundësi dhe duhet mësuar si të identifikohen,
natyrisht nëse ekziston interesimi pasi që do të perceptohen vetëm gjërat për të cilat ka

interesim. Disa janë më vigjilent dhe kontrollojnë aktivisht cilat informata do t’i procesojnë
dhe vazhdojnë me kërkimin e informatave shtesë. Pason krijimi i lidhjeve me informatat dhe
njohuritë tjera dhe kështu krijohet mundësia. Këta njerëz janë inovatorë ose ndërmarrës, por
ekziston dallimi mes këtyre dy llojeve të njerëzve. Inovatorët dizajnojnë gjëra e ndërmarrësit
dizajnojnë biznese (Parks, 2006).
Mundësitë mund të identifikohen nga shumë veprime dhe përvoja ditore. Duhet qenë syhapur
ndaj mundësive kur mendohet se mund të përmirësohen apo zëvendësohen produktet apo
shërbimet e caktuara. Duke kritikuar do të theksohen të gjitha anët negative dhe pak pozitive
gjatë sugjerimit se si do të duhej të ishin. Kjo është një mundësi e identifikuar. Me angazhim
për zhvillimin e idesë biznesore do të arrihet në përfundim se a do të ishte kjo ndërmarrje
biznesore profitabile. Shumicën e herëve nuk do të ketë sukses por patjetër se do të kapet
njëra nga mundësitë.
Mundësitë nga kureshtja si p.sh. pse patatet e harruara në terrasë në temperatura të ulëta
ngrihen dhe prishen përderisa njëkohësisht në supermarket mund të blihen patate të grira dhe
të ngrira të gatshme për gatimin e pomfritit. Me hulumtim të mëtutjeshëm kuptohet se nëse
patatja ngrihet menjëherë (instant freeze) nuk prishet. Lajmet informojnë se fermerët kosovar
që kultivojnë patate, i hedhin ato në shenjë pakënaqësie dhe revolte se nuk kanë mundësi të
plasimittë tyre në treg,për shkak se oferta është shumë më e madhe se kërkesa. Në anën tjetër
patatet e gatshme të ngrira në supermarkete janë kryesisht nga importi. Ja mundësia.
Si çdo gjë tjetër edhe identifikimi i mundësive është proces që mund të mësohet dhe
avancohet duke ushtruar dhe trajnuar. Mundësitë mund të identifikohen nga pasionet apo
hobit ngase për shkak të pasionit do të ketë ekstra fokus. Mundësitë mund të identifikohen
nga shkathtësitë, nëse p.sh posedon shkathtësi për TI mund të startohet me biznes së
mirëmbajtjes së pajisjeve të TI-së. Mundësitë mund të vijnë nga kontaktet, trendet,
problemet, shitjet e kështu me radhë. Kërkimi i mundësive nuk ndalon me fillimin e biznesit,
pasi që gjithmonë duhet synuar rritja dhe zhvillimi i tij (Parks, 2006). Kërkimi i mundësive
është një proces që nuk ndalon kurrë.
Fokusi (përqendrimi) – apo vëmendja në punën që është duke u bërë është vështirë të
mbahet ngase shpërqendrohemi nga gjëra të ndryshme të cilat mund të shpien në veprime
tjera jashtë atyre të zotuara fillimisht. Është e rëndësishme që në hapat e parë të themelimit të
biznesit të përcaktohet fokusi i kompanisë. Para se të fokusohemi në atë se çfarë duhet të

bëjmë ne për biznesin duhet fokusuar edhe në atë se çfarë duhet bërë biznesi për ne. Duhet
pasur parasysh se çdo biznes ka palë të ndryshme të interesuara, siç janë themeluesit,
investitorët, punonjësit, klientët, shteti dhe shoqëria. Të gjitha këto palë kanë interesa të
ndryshëm nga kompania e cila duhet t’i përmbledhë të gjitha në fokusin e saj. Fokusi i
kompanisë duhet të përmblidhet në deklaratën e misionit të kompanisë i cili duhet të jetë i
qartë dhe i njohur për të gjitha palët e interesit. Është e nevojshme që të kërkohet nga
personeli i kompanisë që të shkruajnë me sinqeritet të lartë se cili është fokusi apo qëllimi i
kompanisë. Për tu arritur sinqeriteti këto shënime duhet të jenë anonime. Nëse marrim
përgjigje të ndryshme na len të kuptojmë se personeli nuk është mirë i informuar me misionin
e kompanisë. Ata janë të shpërqendruar dhe duke punuar në drejtime të ndryshme dhe kjo e
vështirëson nëse jo edhe pamundëson suksesin, pasi që puna e secilit nga personeli nuk është
fokusuar në përmbushjen e qëllimit të kompanisë (Parks, 2006).
Talenti– Është jo reale të pritet që çdo gjë do të kryhet në kompani nga vetëm një person,
qoftë ai edhe vet themeluesi. Do të duhet një ekip i njerëzve për të kryer punë të caktuara.
Është e rëndësishme që punët te jenë të ndara qartë dhe personeli të ndihmohet mes vete si
dhe të bashkëpunohet për realizimin e detyrave. Ndërmarrësit duhet pasur shkathtësinë për të
gjetur njerëzit e duhur për ndërtimin e ekipit dhe më pas t’i motivojnë dhe menaxhojnë drejt
arritjes së rezultateve mahnitëse. Për të rekrutuar njerëzit e duhur duhet ndërtuar një sistem të
talentit. Ky sistem përbëhet nga tre elementë bazik, qëndrimi, shkathtësitë dhe përgjegjësia.
Qëndrimi është më i rëndësishëm se çka do tjetër dhe ka të bëjë me atë se a janë njerëzit të
sinqertë, entuziast, miqësor, a dëshirojnë të mësojnë gjëra të reja, a janë ndihmues,
imagjinativ, a i kushtojnë rëndësi detajeve e kështu me radhë. Shkathtësitë kanë të bëjnë me
atë se a janë të pajisur me njohuritë që duhet t’i kenë për të kryer punën e tyre. Përgjegjësia
ka të bëjë me atë se çfarë pritet të bëhet nga ata dhe në çfarë niveli. Rekrutimi i njerëzve të
duhur do të bëhej më së miri nëse rekrutohen njerëzit bazuar në qëndrimin e tyre dhe më pas
trajnohen për shkathtësitë e nevojshme për t’i marrë përgjegjësitë (Parks, 2006).
Ndërmarrësit nuk duhen ndaluar në zhvillimin e talenteve të tyre vetanake. Nuk duhet lejuar
të vetëkënaqen me një stad të caktuar të zhvillimit personal por duhet mësuar dhe zgjeruar
njohurit në vazhdimësi.
Ndërtimi (zhvillimi) – Themeluesit njëkohësisht liderët e biznesit, duhet kushtuar tërë kohën
në ndërtimin dhe zhvillimin e tij ndërsa stafi duhet të bëjë punën. Nëse kjo ide nuk
përqafohet, thjesht biznesi është nisur për tu vetëpunësuar. Ka biznese që janë ende aktive e

që operojnë edhe me dhjetëra e qindra vjet. Themeluesit e tyre nuk janë më në mesin tonë por
biznesi i themeluar nga ta vazhdon të jetë i suksesshëm. Ndërmarrësi duhet të ndërtoj dhe
zhvilloj biznesin në frymën që biznesi të ekzistojë dhe funksionojë edhe pa ta. Në këtë
mënyrë do tu sigurohet një e ardhme e ndritshme themeluesve e familjarëve të tyre dhe do t’i
lihet një trashëgimi Botës. Prandaj është e rëndësishme të ndërtohen ekipe të suksesshme të
punonjësve pasi që ata do ta bëjnë ëndrrën e ndërmarrësit realitet. Për të ndërtuar ekipe të
suksesshme duhet tu sigurohen resurset e nevojshme dhe të zhvillohen sisteme për t’i
përkrahur në punën e tyre me qëllim të sigurimit se punët e duhura performohen në mënyrën
e duhur (Parks, 2006).
Ndërtimin dhe zhvillimin e biznesit do të jetë më lehtë për ta kuptuar me analogjinë e
fluturimit të aeroplanëve komercial. Medoemos se Piloti është përgjegjësi kryesor për çdo gjë
që ndodh në dhe rreth fluturimit por nuk mund të pritet se ai/ajo do të kryej të gjitha punët.
Piloti ka pran vetes në fluturim edhe ekipin fluturues (flight crew) siç janë ko-piloti,
inxhinieri dhe përgjegjësi i ekipit të kabinës (cabin crew). Në rast se fluturimi është me i gjatë
ka më shumë pilotë ndihmës dhe personel të kabinës i cili përkujdeset për mirëqenien e
udhëtarëve dhe i shërben me çdo gjë që kanë nevojë. Piloti është ndërmarrësi, ekipi fluturues
janë njerëzit e tij më të afërt të cilët e kanë ndihmuar gjatë gjithë rrugës, janë njerëzit më të
besueshëm dhe zakonisht janë top menaxhmenti. Ekipi i kabinës janë punonjësit të cilët
ballafaqohen direkt me klientët, prandaj duhet të jenë të inspiruar për të pasur qëndrimin e
duhur ngase klientët kompaninë e shohin përmes tyre. Çdo aeroplan ka nevojë për stafin
mbështetës në tokë (ground support staff) që bën furnizimin, kontrollin e kështu me radhë. Në
biznes këta janë financuesit dhe furnizuesit të cilët financojnë dhe furnizojnë biznesin me
mjetet e nevojshme për të bërë atë që kompania bën për klientët. Për të lehtësuar fluturimin
dhe për të mbajtur nivelin e sigurisë janë kontrollorët e trafikut ajror (Air traffic control) që
në biznes janë konsulentët të specializuar në lëmi të ndryshme (Parks, 2006). Kjo analogji
shpjegon mirë për çfarë ka nevojë ndërmarrësi gjatë ndërtimit dhe zhvillimit të biznesit.
Komunikimi - Njerëzit janë të krijuar të veprojnë në shoqëri dhe për shoqërinë prandaj asgjë
nuk ndodh nga veprimet e vetëm një individi. Edhe ndërmarrësit nuk veprojnë të vetëm, ata
kanë partner, ekipe të punonjësve dhe i shesin produktet e tyre masës së gjerë. Ndërveprimi
në mes të njerëzve bëhet përmes komunikimit, verbal apo të shkruar, por gjithsesi edhe me
gjuhë të trupit (body language). Prandaj ndërmarrësit duhet të jenë shumë të kujdesshëm në
komunikim. Duhet mbajtur mend se komunikimi është trafik në dy kahje, pra flet dhe dëgjon.

Çka flitet duhet të jetë korrekte dhe e saktë, duke respektuar bashkëbiseduesit dhe mendimet
e tyre ndërsa dëgjimi duhet të jetë aktiv duke i kushtuar vëmendje folësit dhe në raste të mos
kuptimit duhet kërkuar sqarime shtesë me pyetje të shkurtra sqaruese. Fjalët kanë kuptim
andaj janë të rëndësishme. Mundësisht duhet të flitet më pak e duhet dëgjuar më shumë.
Është e rëndësishme që të mos ndërhyhet derisa dikush flet përveç nëse nuk është e
nevojshme shkaku i ndonjë urgjence, ngase ndërhyrja i bën me dije folësit se nuk ka
interesim për ta dëgjuar dhe len përshtypjen se është i nënvlerësuar nga ndërhyrësi pasi që ajo
që ndërhyrësi ka për të thënë qenka më e rëndësishme. Është me rëndësi që në takime të
arrihet me kohë e mundësisht para kohës, vonesat pa ndonjë arsye të fuqishme janë të
dëmshme në marrëdhëniet ndër njerëzore sepse mund të konceptohet se koha e tjetrit nuk
është aq e rëndësishme. Nëse ndodh vonesa është me rëndësi të merret përgjegjësia e jo të
epen arsyetime të kota. Gjuha e trupit është formë e komunikimit andaj duhet drejtuar nga
bashkëbiseduesi, duhet kontrolluar gjestet dhe mimikat e fytyrës.
Ndërmarrësi në përgjithësi ka dy role në komunikim, atë të liderit brenda biznesit me
bashkëpunëtorët dhe atë të ambasadorit me botën jashtë biznesit. Si lider ndërmarrësi duhet të
motivojë e stimulojë gjithë stafin ndërsa si ambasador është përfaqësuesi më i lartë në takime
me aksionarët, autoritetet shtetërore, klientët, bankat e kështu me radhë (Parks, 2006).
Disiplina – ndryshe nga forca dhe dhuna është mënyrë e kontrollimit të veprimit. Zanafillën e
disiplinës shumë shkencëtarë e gjejnë në manastire dhe ushtri. Rregullat e manastireve që
rregullojnë sjelljen e murgjve dhe ushtrimet ushtarake që rregullojnë sjelljet e ushtarëve
theksojnë vet kontrollin dhe bindjen ndaj rregullave. Jo domosdoshmërisht secili duhet të
bëhet murg apo ushtarë për të qenë i disiplinuar mirëpo institucionet e ndryshme nëpër të
cilat kalojnë njerëzit siç janë shkollat, burgjet, spitalet, shërbejnë si makina për disiplinimin e
njerëzve (Foucault, 2010).
Disiplina për ndërmarrësit është mëse e rëndësishme, jo aq në mënyrën e të menduarit por në
mënyrën e veprimit. Ndërmarrësit janë të shquar të mendojnë jashtë rregullave prandaj edhe i
shtyjnë gjërat përpara, por veprimet i kanë të disiplinuara.
Disiplina mund të ushtrohet dhe të përsoset me kalimin e kohës. Me disiplinë kryesisht
nënkuptojmë ndarjen e kohës dhe hapësirës për veprime të ndryshme dhe respektimin e kësaj
ndarje duke bërë ushtrime të përsëritura në baza ditore (Foucault, 2010).

Tre elementë të rëndësishëm për ndërmarrësit mund të shërbejnë edhe për ushtrimin e
disiplinës. Ato janë ushtrimet fizike, gjumi i rregullt dhe i mjaftueshëm dhe meditimi. Nuk
vlen as të përmendet se nuk ka shkencëtar apo mjek që nuk sugjeron ushtrime fizike të cilat
përveç që ruajnë shëndetin e gjallërojnë edhe mendjen. Gjumi është faktor tejet i rëndësishëm
për shëndetin fizik dhe mental dhe mungesa e gjumit mund të jetë edhe fatale. Është e
rëndësishme të ceket se kohëzgjatja e gjumit dallon në cilësi nga periudha kur flihet. Nuk
janë tetë orë gjumë nga 04h – 12h të cilësisë së njëjtë me tetë orë gjumë nga 22h – 06h.
Meditimi disa herë në ditë preferohet nga të gjithë ekspertët e fushës së shëndetit mental dhe
fizik të njeriut. Prandaj ndarja e kohës dhe hapësirës për ushtrime fizike, gjumë dhe meditim,
si dhe respektimi i këtij orari do të jetë një trajnim për disiplinë.

2.5.Institucionet në përkrahje të ndërmarrësve
Në Kosovë ndërmarrësit mund të quhen jetimë, ata nuk i përkrah kush, përkundër i
dekurajojnë. Skemat e granteve qeveritare për ndërmarrës janë të pakta, në vlera të vogla
monetare dhe shpërndarja është jo e drejtë. Institucionet ndërkombëtare në përkrahje të
ndërmarrësve janë kryesisht Agjencitë Shtetërore për Zhvillim që operojnë pranë ambasadave
përkatëse dhe institucionet e EU-së dhe UN-it. Ka pasur disa skema të granteve dhe ka shumë
pak sukses.
Aktualisht Qeveria e Kosovës si dhe disa nga këto Agjenci ndërkombëtare janë fokusuar në
subvencionimin e bujqësisë. Aktuale është subvencionimi i kultivimit të frutave të imëta siç
janë mjedrat, dredhëzat, aronia etj. Kushtet klimatike dhe cilësia e tokës në disa vise të
Kosovës janë shumë të përshtatshme për kultivimin e tyre. Një hektar tokë mund të prodhoj
deri në 20 ton mjedra në vit dhe me çmim mesatar prej 2 Euro në pika të grumbullimit, të
hyrat për fermerin janë të larta për kushte të Kosovës, pra 40 mijë Euro nga një hektar.
Faza e ardhshme do të duhej të ishte që të investohet në industrinë përpunuese të këtyre
frutave e jo vetëm në grumbullimin dhe eksportimin e tyre si lëndë të parë, por përpunimin e
tyre dhe eksportimin si produkt të gatshëm. Duke pasur parasysh se Kosova nuk ka
reputacion ndërkombëtar të prodhuesit cilësor do të ishte mirë të krijohen kushtet për krijimin
e ndërmarrjeve të përbashkëta (Joint Ventures) me kompani me renome botërore për të
shfrytëzuar brendin dhe tregun ekzistues që e kanë. Në Kosovë do të zbutej papunësia, bilanci
tregtar negativ dhe rrjedhimisht varfëria.

Është një skemë premtuese subvencionimi i kultivimit të frutave të imëta. Është dëshpëruese
që janë humbur 15 vite duke i mos kultivuar ngase janë humbur shumë para. Është detyrë e
ndërmarrësve të mendojnë se çfarë mundësi jemi duke mos i vërejtur tani e që do t’i
kuptojmë pas 15 vitesh dhe të vajtojmë për humbjen.
Për të shmangur vajtimin në të ardhmen na duhen institucione kompetente të dijes dhe
financiare.
Institucionet e dijes në Kosovë janë të organizuara në sektorin publik dhe privat në të gjitha
nivelet, duke filluar nga foshnjorja e deri te universitetet. Kryesisht qasja është reaktive dhe
mësohen gjërat e zbuluara nga tjerët dhe në mungesë të fondeve për hulumtime shkencore
mungon qasja pro aktive. Si rrjedhojë sistemi edukativo arsimor në Kosovë prodhon
punëkërkues kryesisht të pa kualifikuar dhe nuk prodhon punë krijues. Rreth 1,000 student në
vit regjistrohen në fakultete ekonomike në degë të ndryshme dhe pothuajse që të gjithë bëhen
barrë e shoqërisë për punësim pas studimeve, ndërsa iniciativa për nisjen e ndonjë biznesi nga
ta është minimale apo inekzistente.
Me urgjencë duhet sinkronizuar edukimin me nevojat e tregut si dhe duhet filluar me
institucione arsimore të specializuara në lëmi të ndryshme me theks të veçantë në
ndërmarrësi. Këto institucione jo domosdoshmërisht duhet të jenë të pavarura, mund të
funksionojnë edhe si departamente të specializuara përbrenda institucioneve arsimore
ekzistuese.
Institucionet financiare në mbështetje të ndërmarrësve në Kosovë nuk ekzistojnë. Asnjë
bankë Komerciale në Kosovë nuk lëshon kredi për start-up biznese. Për të huazuar para nga
bankat që operojnë në Kosovë, biznesi duhet të jetë së paku aktiv për gjashtë muaj dhe duhet
të dorëzoj pasqyrat financiare si dhe planin e biznesit për zhvillim të mëtutjeshëm dhe duhet
të lë peng (hipotekë) ndonjë patundshmëri. Nëse ndonjë nga institucionet mikro financiare
pranon të lëshojë kredi për start-up biznes kërkesat administrative janë si të bankave
komerciale, plani i biznesit, hipoteka dhe kamata ekstrem e lartë. Grejs periudha nuk ekziston
as në banka e as në institucione mikro financiare.
Nëse ndonjë ndërmarrës tejet entuziast dëshiron të financojë start-up biznesin do të duhet të
huazojë nga familjarët dhe miqtë apo nga fajdexhinjtë. Në rast të dështimit të kthimit të huas
së marrë nga familjarët dhe miqtë, ndërmarrësi mbetet pa biznesin dhe pa familjarët dhe
miqtë ngase kultura kosovare i distancon të tillët dhe për më tepër i etiketon si dështak dhe

problematik. Në rast të dështimit të kthimit të huas ndaj fajdexhinjve përveç humbjeve të
lartcekura fiton edhe belanë që shpesh përfundojnë tragjikisht. Këto janë kushte të cilat
shuajnë çdo iniciativë të ndërmarrësve.
Ndërmarrjet mikro, të vogla dhe të mesme (NMVM) përbëjnë 91 – 93 % të ndërmarrjeve
prodhuese industriale në vende si Singapori, Tajvani, Tajlanda dhe Koreja e Jugut. Kontributi
i NMVM në numrin e të punësuarve në këto vende është nga 35% - 61%. Në Malajzi NMVM
përbëjnë 84% të ndërmarrjeve prodhuese dhe punësojnë 38% të punonjësve në vend. Është
dëshmuar se NMVM lidhen me kompani të mëdha ndërkombëtare siç ka qenë rasti në Japoni,
SHBA, Mbretëri të Bashkuar, Kanada, Gjermani, Austri etj. Një studim i Organizatës
Ndërkombëtare të Punës (ILO) më 2003 ka analizuar ndërmarrjet me më pak se 10 të
punësuar dhe ka kuptuar se ato punësojnë 58% të punonjësve në Paraguai, 54% në Meksikë
dhe 53% në Bolivi (Abdullah, 1999). Nga këta shembuj mund të kuptohet se sa e rëndësishme
për një vend është zhvillimi i ndërmarrësisë në zvogëlimin e papunësisë dhe rrjedhimisht
zbutjen e varfërisë.
Ndërhyrja e Qeverisë në biznes sipas praktikave të deritanishme është treguar si e
suksesshme vetëm në afat të shkurtë por e dëmshme në afat të gjatë. Përveç favorizimeve në
subvencionim në bazë të njoftësive janë zhvilluar edhe praktika korruptive. Sido qoftë në afat
të shkurtë këto subvencionime zbresin papunësinë mirëpo në afat të gjatë dëmtojnë
konkurrencën e lirë dhe të ndershme. Nuk ka NMVM që mund të konkurroj me shtetin i cili
duke ndërhyrë ne mënyrë direkte në treg dhe konkurrencë të lirë përmes subvencionimit të
ndërmarrjeve të zgjedhura, rrit jo kompetencën e tyre dhe minimizon mundësinë e zhvillimit
të ndërmarrjeve të pa subvencionuara. E tërë kjo shkakton lëkundje në treg dhe zhvillim jo të
shëndoshë të konkurrencës me pasoja afatgjate në zhvillim të ndërmarrësisë, zbutjes së
papunësisë dhe varfërisë.
Qeveria deri më tani ka subvencionuar dhe vazhdon të subvencionoj ndërmarrjet e mëdha
shoqërore dhe publike. Kjo është bërë në emër të përmirësimit të shërbimeve që këto
ndërmarrje ofrojnë për qytetarët. KEK ka marrë dhe vazhdon të merr subvencione apo kredi
nga buxheti të cilat nuk i kthen kurrë. Kjo nuk ka përmirësuar gjendjen e furnizimit me rrymë
në Kosovë dhe as gjendjen e KEK-ut. Njëkohësisht Qeveria ka vendosur të falë borxhet e
këqija deri me 2008 ndaj kësaj ndërmarrjeje. Në realitet Qeveria ka marrë përsipër të paguaj
borxhet e tyre ngase do të falet edhe borxhi i KEK-ut ndaj Qeverisë. Kjo i bije që
konsumatori i ndërgjegjshëm dhe i rregullt në pagesa ka paguar edhe për ata të pa

ndërgjegjshmit ngase parat e buxhetit janë pikërisht taksat e tyre që i paguajnë shtetit. Kjo
nuk e rritë vetëdijen e konsumatorëve e as nuk e ndihmon konkurrencën e lirë.
Është e pamundur për ndonjë biznes privat të mendojë të investojë në prodhimin e energjisë
ngase qeveria ndërhyn në mënyrë selektive dhe e dëmton konkurrencën e lirë. Prandaj në
Kosovë mungojnë iniciativat për gjenerim të energjisë alternative të rigjenerueshme nga era,
uji, biomasa apo energjia solare. Ndërhyrje të tilla ka pasur edhe në Termokos, ngrohtorja e
qytetit të Prishtinës, që është subvencionuar çdo vit ndërsa cilësia e shërbimit është degraduar
dhe rrjeti i ngrohjes qendrore nuk është zhvilluar për të përmbushur nevojat e qytetarëve. Në
ndërkohë Prishtina është shumëfishuar me banorë, objekte banimi apo afarizmi. Këto janë
shembuj që tregojnë se ndërhyrja direkte e Qeverisë, qoftë lokale apo qendrore, ka ndikim
negativ dhe kjo praktikë duhet ndërprerë sa më parë.
Qeveria është përgjegjëse për krijimin e legjislacionit adekuat në formë të ligjeve dhe
rregulloreve që do të mundësojë zhvillim ekonomik. Këto ligje duhet të jenë koherente dhe të
plotësojnë kërkesat dhe nevojat e bizneseve për të siguruar konkurrencë të barabartë dhe treg
të lirë. Gjithashtu Qeveria duhet të kujdeset që të krijojë legjislaturë kundër monopoleve dhe
ligje anti dumping.
Një grup investitorësh të rinj vendor kanë investuar në krijimin e një kompanie për online
printing. Kanë zhvilluar softuer online për dizajnimin e kartave të biznesit, flet palosjeve e
materialeve tjera të shtypura dhe kanë arritur marrëveshje të volitshme me bartësit e postave
të shpejta ndërkombëtare dhe vendore. Kanë arritur të jenë konkurrent me çmime ne tregun
ndërkombëtar. Çfarë ndodh është që Doganat e Kosovës kërkojnë plotësimin e Dokumentit
Unik Doganor (DUD) për secilën dërgesë jashtë vendit me qëllim të evidentimit si eksport
dhe lirimit nga TVSH. Çmimi i një pakoje të kartave të biznesit është 10 Euro e puna që
përfshin për plotësimin e DUD-it është 30 Euro. Të kota ishin përpjekjet e kompanisë të
argumentojnë se adresa e dërgesës si dhe pagesa online nga klienti janë dëshmi të
mjaftueshme se ky produkt është eksportuar dhe se përveç kostos së lartë të DUD-it është e
pamundur të plotësohen 1,000 DUD-a në ditë nëse bëhen 1,000 porosi nga mbarë Bota.
Mundësi e vetme mbetej dërgesa e të gjitha pakove si një dërgesë e vetme në ndonjë vend
jashtë Kosovës me qëllim të plotësimit të një DUD-i dhe më pas nga ai vend tjetër të bëhet
dërgesa në adresa individuale. Kjo rrezikonte jashtë mase cilësinë e shërbimit andaj edhe
është vendosur të ndërpritet ky aktivitet. Ky ishte vetëm një shembull negativ i legjislacionit
rigid në Kosovë.

Fondet për zhvillim do të ndihmonin zhvillimin e ndërmarrësisë. Këto fonde do të duhej të
ishin të organizuara në formë të fondeve investuese. Themeluesit e fondeve mund të jenë
Qeveria, bizneset apo edhe qytetarët e veçanërisht diaspora, duke participuar në to me
blerjen e aksioneve të fondeve. Këto fonde duhet të udhëhiqen nga stafi profesionist. Fondet
do të shpërndanin investimet në mënyrë që gjithmonë të kenë bilanc pozitiv. Një pjesë e
mjeteve të fondeve do të mund të shfrytëzoheshin në financimin e urdhër blerjeve (purchase
order) e sidomos të atyre për eksport. Supozojmë se një ndërmarrje kosovare ka pranuar një
urdhër blerje për prodhimin e ndonjë produkti dhe fondi do të financonte materialet e
nevojshme për realizimin e produktit dhe shitjes. Formë tjetër e investimit të fondit do të
mund të ishte financimi i aktiviteteve për rritjen dhe zhvillimin e ndërmarrjeve ekzistuese,
bazuar në planet e biznesit që do të shqyrtoheshin me kujdes, duke u bërë aksionar i
ndërmarrjes për një periudhë të caktuar kohore. Përveç financimit të zhvillimit dhe rritjes së
ndërmarrjes fondi do të ndihmonte edhe me konsulencë me ekspert të lëmisë pasi që edhe
është aksionar i ndërmarrjes. Në këtë formë do të lehtësonte rritjen dhe zhvillimin e
ndërmarrjeve. Një pjesë e mjeteve financiare të fondeve do të dedikohej për start-up bizneset
duke i financuar, mentoruar dhe monitoruar. Kjo formë njihet edhe si Angel Investors. Angel
Investors mund të jenë edhe kompanitë ekzistuese jashtë fondeve që kanë mundësi financiare
dhe që dëshirojnë të marrin hise tregu në industri të ndryshme.
Bursa e letrave me vlerë dhe aksioneve është një domosdoshmëri për të nxitur zhvillimin
ekonomik në Kosovë. Përveç që do të mundësonte themelimin e Fondeve të ndryshme
zhvillimore do të mundësonte edhe financim alternativ për ndërmarrje të ndryshme Kosovare.
Do të ndikonte pozitivisht edhe në uljen e normave të larta të interesit nga Bankat Komerciale
ngase edhe depozituesit do të shihnin se ku kanë më shumë leverdi, në afatizim të mjeteve në
banka apo investim në bursë, por edhe kompanitë do të shqyrtonin mundësinë e shitjes së një
numri të caktuar të aksioneve për të financuar projektet zhvillimore përballë mundësisë së
huazimit nga bankat me norma të larta të interesit.
Përfundimisht, Qeveria dhe Institucionet tjera shtetërore duhet t’i mbajnë duart larg nga
përzierja dhe ndikimi direkt në treg. Duhet të punojnë në përmirësimin dhe plotësimin e
legjislacionit në mënyrë që të përkrahin zhvillimin e biznesit me çka do të ndikohet në
zvogëlimin e papunësisë dhe zbutjen e varfërisë. Kjo mundëson më shumë fonde për
investime kapitale e më pak shpenzime për mirëqenie sociale. Qeveria ka për obligim të
krijojë kushte të barabarta për të gjithë. Garat në vrap 100 metra fillojnë nga një vijë në
shenjë të referit. Pra, starti është i barabartë për të gjithë e dikush arrin i pari, dikush i dyti e

dikush i fundit. Kjo varet nga përgatitja individuale e atletëve. Me krijimin e kushteve të
barabarta për të gjithë, ndërmarrësit do të nxiten të përgatiten më mirë e të punojnë më shumë
për të arritur sukses, ngase në këtë formë suksesi do të varej vetëm nga puna e tyre.

3. DEKLARIMI I PROBLEMIT
Sipas Bankës Botërore vija e varfërisë është jetesa me më pak se 1.9$ në ditë. Në vitin 2012
rreth 900 milion njerëz në botë kanë jetuar në varfëri ekstreme me më pak se 1.9$ në ditë
përderisa projeksionet për vitin 2015 janë se 700 milion njerëz do të jetojnë në varfëri
ekstreme prej të cilëve 4.4 në Evropë dhe Azi Qendrore. Pjesë e konsiderueshme e këtyre të
varfërve Evropian janë Kosovarët (World Bank, 2015).
Sipas Agjencisë së Statistikave të Kosovës (ASK 2014) 29.2 për qind e popullit jetojnë në
varfëri prej të cilëve 8.2 për qind në varfëri të skajshme. Sipas Kryqit të Kuq të Kosovës
(KKK, 2014), janë të evidentuara 17 mijë familje që ndihmohen herë pas here prej të cilave
80% nuk gëzojnë as asistencë sociale. Duke pasur parasysh këto fakte sipas gjitha gjasave
numri i të varfërve në Kosovë arrin në 40 për qind të popullatës e jo siç raportohet nga ASKja. Numri i të punësuarve është në nivelin më të ulët në Evropë me vetëm 25 për qind
(Albinfo, 2013).
Me anë të këtij punimi është konstatuar se varfëria shkaktohet kryesisht nga njeriu dhe janë
hulumtuar shkaktarët dhe mënyrat dhe veprimet që duhet të ndërmerren për tejkalimin e kësaj
situate. Njeriu shkakton varfërinë duke qenë lakmitarë dhe duke përvetësuar pasuri për vete
apo për grupet jo formale të cilave u takon në kurriz të popullatës. Varfëria gjithashtu
shkaktohet nga keq menaxhimi i qëllimshëm apo nga neglizhenca, në formë të shpërndarjes
jo të drejtë të pasurisë së përbashkët duke i privuar të tjerët nga shërbimet elementare siç janë
ato të shëndetësisë, edukimit dhe mirëqenies.

4. METODOLOGJIA
Për këtë punim janë mbledhur të dhëna sekondare nga rishikimi i literaturës mbi varfërinë
dhe ndërmarrësinë të cilat kanë shërbyer për ndërtimin e hipotezave. Gjithashtu janë
mbledhur edhe të dhëna primare nga bashkëbisedimi me qytetarë të varfër dhe me
ndërmarrës. Pjesa më e madhe e të dhënave primare ka të bëjë me përvojën vetanake të
autorit nga themelimi i disa start-up bizneseve.

5. REZULTATET
Gjatë punimit të kësaj teme të diplomës janë shqyrtuar të gjithë shkaktarët e varfërisë në
Kosovë. Për sa mbahet mend, Kosova asnjëherë nuk është goditur nga ndonjë fatkeqësi
natyrore e përmasave katastrofale që të shkaktoj telashe në rimëkëmbje dhe si pasojë të zhytet
në varfëri. Të gjithë shkaktarët e varfërisë në Kosovë vijnë nga faktori njeri, duke filluar nga
luftërat dhe konfliktet me pushtuesit e jashtëm por edhe nga konfliktet e brendshme ndërfisnore apo ndër-klanore për interesa të ngushta personale. Si trashëgim Kosova në
vazhdimësi ka dështuar në forcimin e pesë shtyllave kryesore të shtet ndërtimit që kanë
ndikuar në varfërinë aktuale. Problemet me sigurinë, shëndetësinë, edukimin, ekonominë dhe
drejtësinë rezultojnë me jo stabilitet social, ekonomik dhe politik që për pasojë kanë
varfërinë. Dalja nga kjo situatë shihet përmes edukimit cilësor sidomos në drejtim të
ndërmarrësisë.

6. DISKUTIME DHE PËRFUNDIME
Pas çlirimit më 1999, Kosova mund të thuhet që ka krijuar qeveri të cilat nuk kanë ofruar
rezultatet e pritshme. Kosova historikisht ka dështuar në themelimin dhe zhvillimin e
shtyllave kryesore të shtetit siç janë:
1) Siguria – ende kujdestare e sigurisë së Kosovës është KFOR-i si forcë ushtarake
ndërkombëtare e kryesuar nga NATO. Forcat e Sigurisë së Kosovës (FSK) ende nuk e kanë
statusin e merituar të Ushtrisë së Kosovës dhe përgjegjësinë dhe kapacitetin për ta ushtruar
këtë detyrë. Përkundër dy transformimeve të saj deri më tani nga Ushtria Çlirimtare e
Kosovës (UÇK) në Trupat Mbrojtëse të Kosovës (TMK) dhe nga TMK në FSK, duhet edhe
një transformim nga FSK në Forcat e Armatosura të Kosovës (FAK) që pritet të ndodh së
shpejti.
2) Shëndetësia – sektori publik i shëndetësisë në Kosovë është në gjendje të mjerueshme dhe
çdo ditë degradohet më shumë në favor të sektorit privat gjithashtu jo mirë të zhvilluar në
Kosovë. Nuk aplikohet ligji për pagesën e sigurimit shëndetësor megjithëse është miratuar.
Për shëndetin publik nuk ndërmerret asnjë hap drejt përmirësimit të situatës, duke filluar nga
mos aplikimi i ligjit për ndalesën e konsumit të duhanit në vende publike e deri të mbrojtja e
ambientit nga ndotja e ajrit, ujërave dhe tokës. Nuk i kushtohet rëndësi e nevojshme as
mbrojtjes nga zhurma (noice pollution) e as nga drita (light pollution).
3) Sistemi i Edukimit me gjithë përpjekjet për reformim çalon në përmbushjen e nevojave të
tregut të punës dhe si pasojë është krijuar armatë e të diplomuarve universitar punëkërkues të
pa kualifikuar. Mungojnë fondet mëse të nevojshme për hulumtime shkencore dhe zhvillim
(researchanddevelopment). Si pasojë stafi akademik çalon në krahasim me kolegët e tyre
perëndimor dhe rezulton në edukim të mangët për nxënësit e dijes.
4) Ekonomia e vendit është nën nivelin e viteve të 80 të shekullit të kaluar. Niveli i
papunësisë është alarmant dhe asnjë qeveri deri më tani që nga pas lufta nuk ka ndërmarrë
hapa konkret dhe serioz për ndryshimin e gjendjes. Barrierat ekonomike janë të ndryshme,
duke filluar nga mungesa e ligjeve dhe rregulloreve koherente, infrastruktura bazike siç është
furnizimi i pa ndërprerë me energji dhe ujë, mos zgjidhja e kontesteve ekonomike me kohë në
gjykatat adekuate dhe prolongimi i rasteve me vite. Armiku kryesor i ekonomisë është
korrupsioni dhe krimi i organizuar i cili asnjëherë nuk është luftuar dhe madje as nuk ka
pasur përpjekje serioze.

5) Drejtësia si shtyllë e rëndësishme e shtetit, në Kosovë është e ngadaltë, jo kompetente,
selektive, e korruptuar dhe e vonuar. Madje edhe rastet kur Gjykatat marrin vendime ato nuk
ekzekutohen ngase ka paqartësi se kush duhet t’i ekzekutojë ato.
Dalje nga kjo situatë shihet përmes edukimit të mirëfilltë të brezave të rinj. Të pesë shtyllat
kryesore të shtet ndërtimit të përmendura më lartë janë tejet të rëndësishme dhe është vështirë
të vendosen prioritete në mes tyre. Pa popullatë të shëndetshme nuk mundet me pas as
edukim e as zhvillim ekonomik cilësor, pa ekonomi nuk mundet me pas as siguri, shëndetësi
apo edukim të avancuar ngase do të mungojë financimi adekuat. Pa siguri nuk do të ketë as
ekonomi të zhvilluar ngase gjithmonë do të ndërhyhet nga faktorët destabilizues të jashtëm e
të brendshëm si dhe pa siguri nuk mundet me pas as drejtësi, ngase sunduesi do ta ndikojë. Pa
edukim cilësor nuk mundet me pas zhvillim ekonomik. Këto janë shtylla që duhen zhvilluar
paralelisht. Emërues i përbashkët i të gjithave është mentaliteti i një populli dhe kjo duhet
filluar të ndryshojë ngadalë në kuptimin pozitiv të fjalës.
Prandaj në këtë punim diplome i është kushtuar rëndësi e veçantë shkathtësive sociale (soft
skills) të individit duke tentuar të ndërtohet një profil psikologjik i një ndërmarrësi të
suksesshëm. Plotësisht të vetëdijshëm që me një lule nuk vjen pranvera por me një lule fillon
pranvera. Andaj, fillimi i aplikimit të trajnimit dhe edukimit të brezave të rinj në frymë të
profilit psikologjik të ndërmarrësit, të shtjelluar në këtë punim diplome, mendohet se do të
nxisë ndryshimet e duhura në mentalitetin e përgjithshëm të popullsisë së Kosovës, duke
afektuar pozitivisht zhvillimin e pesë shtyllave kryesore të shtetit.
Kosova është vend i pasur me pasuri natyrore nëntokësore si xehe e minerale dhe me pasuri
mbi tokësore si tokë punuese, pyje, kullosa, ujë etj. Kosova gjithashtu është e pasur edhe me
resurse njerëzore, ka popullsi kryesisht të re, të hapur ndaj ndryshimeve pozitive,
përgjithësisht të orientuar nga ekonomia e tregut dhe life style perëndimor. Është mëkat që
populli që jeton në këtë tokë të jetë i varfër.
Vendimtare në ndryshimin e situatës është zhvillimi i sektorit privat. Nuk mund të ketë
zhvillim ekonomik e as mirëqenie në një vend ku Qeveria dhe kompanitë shtetërore në formë
të ndërmarrjeve shoqërore dhe publike janë punëdhënësi më i madh në vend. Nëse krahas
kësaj situate i shtohen bizneset private që kryesisht varen nga tenderët e qeverisë krijohet një
situatë ku elitat politike kanë kontroll absolute mbi masën e gjerë të popullsisë, duke i
kërcënuar me ekzistencë në rast të mos bindjes ndaj tyre. Shumë thjeshtë, largohen nga puna
dhe ekzistenca e mirëqenia e tyre rrezikohet seriozisht, apo bizneseve nuk u jepen tenderët

dhe mbesin pa punë. Në raste kur individët apo bizneset tentojnë të veprojnë të pavarura dhe
nuk kontrollohen nga këto elita politike, të njëjtat ju shtrojnë zullumin duke i sabotuar me
dërgim të inspektorëve të ndryshëm në vazhdimësi, duke i sabotuar në dogana e administratë
tatimore, duke bërë bastisje dhe arrestime spektakolare në prezencë të medieve me qëllim të
degradimit të tyre. E tërë kjo situatë pamundëson zhvillimin ekonomik, zvogëlimin e
papunësisë si dhe zbutjen e varfërisë, vetëm e vetëm që elitave politike aktuale të mos u
rrezikohet pushteti. Kjo situatë krijon mundësi për klientelizëm, korrupsion dhe krim të
organizuar.
Dalja nga ky rreth vicioz është edukimi i brezave të rinj në frymën e profilit psikologjik të
përshkruar në këtë punim diplome. Punimi i ardhshëm do të jetë përpilimi i planit të trajnimit
të ndërmarrësve ku do të specifikohen në detaje të gjitha njohuritë teknike dhe shkathtësitë
sociale që duhet të posedoj ndërmarrësi. Ky plan i trajnimit do të përmbaj edhe pjesën
praktike ku studentët krahas mësimit teorik do të identifikojnë ide për biznes dhe do të
zhvillojnë të gjithë hapat e nevojshëm për themelimin, udhëheqjen dhe zhvillimin e biznesit
në realitet. Do të tentohet tu sigurohet kapitali fillestar për themelimin e biznesit dhe
studentët do të mentorohen e monitorohen deri në pavarësim të udhëheqjes së biznesit të tyre.

